
					Prawfddarllenwyd y dudalen hon
o'r cyfryw oedd Sion William, tad Henry a David Williams.

Hugh Thomas, y Shop. Yr oedd ef yn flaenor a enillodd
iddo ei hun radd dda, ac am y 30 mlynedd diweddaf yr oedd
yr achos yn Llwyngwril wedi ei gysylltu â'i enw ef, ac yn
nheimlad llawer yn dibynu bron yn gwbl arno ef.
Yr oedd yn
ŵr o dymer naturiol dda, radlon, a llawen. Nid oedd yn
proffesu crefydd pan y priododd, ond ni chafodd ei wraig, yr
hon oedd yn aelod, mo'i thori allan yn ol yr arfer y pryd hwnw,
am y rheswm fod Hugh Thomas mor debyg i ddyn crefyddol
cyn dyfod at grefydd. Enilliwyd ef i fod yn grefyddwr cwbl
oll yn fuan ar ol priodi. Ystyrid ef yn gefnog yn y byd, a
braint fawr i eglwys Llwyngwril oedd ei gael i fod yn aelod o
honi. Gwnai ef y casgliad i fyny ei hun pan fyddai yn fyr.
Yr oedd ei dŷ yn llety pregethwyr o'r adeg y priododd hyd
ddiwedd ei oes, a llawen iawn fyddai gan y pregethwyr droi i
mewn yno, gan mor hawddgar a chroesawus y byddai ef a'i
briod yn eu derbyn. Y mae lliaws o weinidogion y Gair nas
gallant feddwl am Lwyngwril heb fod y ddau gyfiawn hyn yn
dyfod i'w meddwl yr un pryd. Yr oedd Mrs. Thomas yn
grefyddol, ac yn blaenori llawer yn yr eglwys cyn priodi.
Mae y geiriau canlynol ar y cerdyn a ddangosai fod H.
Thomas yn aelod o'r Cyfarfod Misol:—



"HUGH THOMAS,





Golygwr Cymdeithas y Methodistiaid Calfinaidd





Yn Llwyngwril, Sir Feirionydd.





Arwyddwyd gan





ROBERT PARRY, Llywydd.





W. DAVIES, Ysgrifenydd.





Cyfarfod Misol Towyn, Hydref 1af, 1860."




"Un o heddychol ffyddloniaid Israel" ydoedd. Ni bu neb
erioed yn fwy parchus o'r efengyl a gweinidogion y Gair. Bu
farw Mawrth 25ain, 1878, yn 73 mlwydd oed; a bu farw ei
briod y mis Hydref cynt.

		 Golygwyd y dudalen hon ddiwethaf ar 7 Tachwedd 2022, am 05:09.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

